
होती. ती तोंडभरून म्हणाली, "ईवाईदाहा, तुमचा मान ठिवला आमी. सोईनं मुदी करा. बरीक ईस कॅरिट सोनं घाला. चौदा कॅरिट नको. आमच्या सुनला स्वारिक खोबरं खाऊ घालून, लवकर आमच्या घरी पोचती करा."



 शांतू बापाच्या घरी, धानोऱ्यातच, होती. लागोपाठ दोन वर्षे पाऊस पडला नाही. गांवातली अनेक माणसे पै-पैशासाठी.... मजुरीसाठी शहराकडे धावली. आधीच थकलेला बाप एक दिवस सकाळी उठलाच नाही. आई तर शांतूला आठवतंच नाही. बापाचाही आधार उठला. मोठा भाऊ मुंबईला गेला. गांवात धाकटा राही. एक बहीण बाळंतपणात खर्चली. तशात शांतू शहाणी झाली. भावाने सासरी सांगावा धाडला. शांतूचा मोठा दीर आईला घेऊन आला. शांतूच्या भावाने सांगितले की, तो काही सहा माशांची अंगठी मुदी करू शकत नाही. चोळी बांगडी करुन तो बहिणीची बोळवण करील. दीर मुदीचा हट्ट सोडाला. शेवटी सासू मध्ये पडली. लोखंडी कॉट नि गादी, जावयाला टॉवेल टोपी नि शांतूला लुगडं चोळी करायची. मुदीचा वायदा पहिल्या डोहाळजेवाणापर्यंत पुढे ढकलला. भावानेही बहिणीच्या नांदणुकीसाठी थोडीफार अडचण सोसून, तिची पाठवणी केली. शांतू सासू सोबत बोरगावला गेली. पण नवरा मात्र लातूरहून यायला तयार नव्हता. सासू मडकी, पणत्या, भावल्या, बैल आदी खेळणी करण्यात तरबेज होती. शांतू सासूच्या हाताखाली सारे शिकू लागली. मोठा दीरही लेकराबाळांसह पुण्याकडे मजुरीसाठी गेला होता. बोरगावात फक्त शांतू नि सासूबाई .मिळकत बरी होती. शांतूचा कामाचा आवाका जबरदस्त होता. नदीवर जाऊन माती आणणे, वनस्पती तोडणे, माती मळणे आदी सारी कामे ती जीव लावून करी. सासूही सुनेवर बेहद खुश होती. पण जसजसे दिवस जाऊ लागले तसतशी शांतूं सुरेख दिसू लागली. तेज चेहऱ्यावर उमटू लागले. अशावेळी गावातल्या गुंडाची नजर तिच्यावर पडणार या कल्पनेने सासू हैराण होई. शेवटी तिने एक दिवस बैलगाडी केली. लोखंडी कॉट, गादी नि शांतू यांना त्यात कोंबून ती थेट लातूरला आली. नवरा आता चांगला थोराड दिसू लागला होता. बाविशी पार केली होती. आईने लेकाला बजावले. "तुझा माल तुझ्या दारात टाकाया आले. लई दीस सांबाळलं मी. आता तू नि तुजी बायको. कायबी करा."





 असे सांगून निघूनं पण गेली. त्या रात्रीची हकीकत शांतूनं

